
La fiöla dal mülnâr 

 

Me g’ho seimpr’ in amëint un bell canâl 

c’al passa in mezza a tri o quattar prâ. 

Ecco: a sâr i’occ e am pâra da guardâl! 

Ghè da una pârt e l’âtra una gabâ; 

di piopp, dill querz, di nìssuj, di maccion 

e sutt ghé l’acqua cla va dré a passâ. 

E in duv la volta as furma cme un pusson 

co’ in sla riva un umbrìa frêsca e fissa 

e un gran sileinzi, ac le la me passion. 

E l’acqua in dal vultâ, la pâr cla s’rissa, 

la fà tramlâ una rama, una carpìa; 

passa una föja morta? E le, con stìssa 

al la pirla, al la volta e meina via. 

 

 


